
23. కరోమి, కవయామి, వయామి, యామి అనుపదములు వచ్చునట్లు విష్ణుస్తవము 




గరిమన్నిల్పక, రోమిటారి వలెఁ గుల్కన్ సాగె దుర్మేధ, ధీ 

వర హృత్సాంకవ! యామికుండు నిశఁ బ్రోవంజూచినట్లే యబో 

ధ రహింపంగను దేవ! యామిడిని బొందంజేయకే యెందు శ్రీ

ధర! యామిన్యధిపాన్వయేశ! సురవంద్యా! కృష్ణ! భక్తావనా!





24. లక్ష్మీసరస్వతుల హెచ్చుతగ్గులు




వరుసనుజూడ నత్తయగు భార్గవి శారదకంటె హెచ్చగున్ 

వరమతిఁజూడఁ గోడలగు భారతిహెచ్చగు లక్ష్మికంటెఁదా 

సిరినిడు లచ్చి విద్యనిడు నీరజగర్భునిరాణి గాన నా

యిరువురిలోనఁ దచ్చనియు హెచ్చని యేయమఁ బల్కఁజాలుదున్





25. సమస్య : మాద్రియు దోగ్ధృతంగనే హిమాద్రియుఁ దర్ణకమయ్యె నయ్యెడన్




క్షుద్రపువ్యాధి లోకములఁ జొచ్చి చికాకును జేయుచుండగాఁ 

భద్రము లిచ్చు నోషధు లపారముగాఁ గొన ధేనువయ్యె ని 

ర్నిద్రగతిన్ వసుంధరయుఁ బ్రేముడి నాపృధునామధైర్యహే

మాద్రియు దోగ్దృతంగనె హిమాద్రియుఁ దర్ణకమయ్యె నయ్యెడన్





26. సమస్య : చెలువుగఁబిల్లిఁ బట్టుకొనఁ జేరెడి యెల్కల పిండుఁ బోలెడిన్




జ్వలితపురోషవహ్ని రిపువారదవంబును నేఁడెకాల్తు నం 

చలఘు బలంబుఁజూపఁ బవనాత్మజుఁడా రణసీమఁజేర న 

బ్బలియు నొకంటఁగూల్తుమని పైబడు కౌరవసేన యయ్యెడన్ 

చెలువుగఁబిల్లిఁ బట్టుకొనఁ జేరెడి యెల్కల పిండుఁ బోలెడిన్










(సంపూర్ణము)

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 24 ఆగస్టు 2020న 02:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

